
Y Grŵp Trawsbleidiol ar Angladdau a Phrofedigaeth 
12 Mawrth 2021 (drwy fideogynhadledd) 

 
Cofnodion drafft y cyfarfod 

 
Yn bresennol: 
 

Mark Isherwood AS (Cadeirydd) Carol Humphreys (Care for the Elderly) 
Ahmed Alsisi (White Rose Funerals) Rhys Price (Gwilym Price, ei Fab a’i Ferched) 
Emma Kneebone (2 Wish Upon A Star) Stephen Tom (Phillip Tom & Sons) 
Martin Birch (Cyngor Caerdydd) Kate Edwards (Tiwtor) 
Janette Bourne (Gofal mewn Galar Cruse) Patrick McGlinchy (Golden Charter) 
Jon Levett (NAFD) Rachel Bradburne (NAFD) 
Kim Bird (About the Funeral) Catrin Edwards (Hospice UK) 
Terry Tennens (SAIF) Deborah Smith (Ysgrifennydd) 
David Beamer (Brevia Consulting)  
  

 
   

Eitem 1:  Ymddiheuriadau 
 

James Tovey (SAIF Charter)  

Lorraine Barrett (Offeiriad Dyneiddiol)  

Darren Millar AS  

 
Eitem 2:  Cymeradwyo cofnodion cyfarfod diwethaf y grŵp trawsbleidiol 
 
Cafodd cofnodion cyfarfod diwethaf y grŵp eu cytuno. 
 
Eitem 3:   Materion sy’n codi 
 
Rhoddodd yr Ysgrifennydd wybod i’r grŵp bod atebion i gwestiynau ysgrifenedig a ofynnwyd yn 
dilyn y cyfarfod diwethaf wedi dod i law gan Vaughan Gething AS (y Gweinidog Iechyd a 
Gwasanaethau Cymdeithasol)  ar y pynciau a ganlyn: 
 

• A fydd gweithwyr angladd, y mae’n rhaid iddynt fynd i mewn i aelwydydd a chartrefi gofal 
yn dilyn marwolaethau oherwydd COVID-19, yn cael y brechlyn COVID-19? 

• A fydd gweithredwyr angladdau, ynghyd â gweithwyr ar y rheng flaen ym maes iechyd a 
gofal Cymdeithasol, yn cael eu blaenoriaethu wrth gyflwyno’r brechlyn COVID-19, fel ag y 
maent yn yr Alban a Lloegr? 

• Pa ystyriaeth sydd wedi’i rhoi i flaenoriaethu gweithwyr angladd ar gyfer y brechlyn 
COVID-19 o gofio eu bod yn gorfod mynd i leoliadau lle y mae COVID yn debygol o fod yn 
bresennol? 

• Pa waith ymchwil sydd wedi’i wneud gan Lywodraeth Cymru ar y risgiau y mae staff mewn 
mynwentydd a gweithwyr angladd yn eu hwynebu oherwydd yr eithriadau i’r gofynion 
ynysu sydd wedi’u cynnwys yn Rheoliad 15 (2) (e) o Reoliadau Diogelu Iechyd 
(Cyfyngiadau Coronafeirws) (Rhif 4) (Cymru) 2020? 
 



 
Roedd copïau o’r ymatebion wedi’u cynnwys yn y dogfennau ar gyfer y cyfarfod, a chawsant eu 
nodi heb unrhyw sylwadau atodol. 
 
 
Eitem 4:  Ethol swyddogion  
 
Cafodd y swyddogion a ganlyn eu hethol: 
 

Deborah Smith (Ysgrifennydd) 
 
Cafodd Deborah eu henwebu gan Kate Edwards ac fe eiliwyd yr enwebiad gan Kim Bird. 
 
Eitem 5:  Y wybodaeth ddiweddaraf am COVID-19 
 
Rhoddodd Jon Levett y wybodaeth ddiweddaraf i’r grŵp am y datblygiadau yn y maes hwn, gan 
gynnwys gwaith modelu gan y Grŵp Cynghori Gwyddonol ar Argyfyngau ynghylch y posibilrwydd 
o drydedd don o ganlyniad i lacio’r cyfyngiadau presennol. Nodwyd bod difrifoldeb unrhyw don 
arall o heintiau yn ddibynnol ar lwyddiant y rhaglen frechu, cefnogaeth gyhoeddus ar gyfer cadw 
rhai cyfyngiadau ac effaith amrywiolion ar gyfraddau trosglwyddo a difrifoldeb y salwch 
canlyniadol. Gellir dod o hyd i’r adroddiad y cyfeiriodd Mr Levett ato yma. 
 
Hefyd, trafododd Mr Levett y cynigion arfaethedig i lacio cyfyngiadau ar gynnal angladdau, gan 
nodi ei bod yn bwysig bod pobl sy’n galaru ddim yn cael eu gadael ar eu holau wrth i gymdeithas 
ailagor. Pwysleisiodd yr hyn y mae Cymru wedi ei wneud yn gywir, ym marn yr NAFD, sef cadw at 
nifer y bobl y gall lleoliad angladd penodol eu croesawu’n ddiogel, yn ôl dymuniad y teulu sy’n 
galaru.  
 
Nododd hefyd fod pryderon wedi’u mynegi y byddai llacio’r holl gyfyngiadau ar yr un pryd, yn 
hytrach nag yn raddol, yn golygu y byddai teuluoedd o bosibl yn oedi cyn cynnal angladdau tan y 
dyddiad pan fydd yr holl gyfyngiadau wedi’u llacio’n llwyr. Gallai hyn arwain at oedi yn y system 
drwyddi draw, yn enwedig oherwydd nid oes sicrwydd y bydd cyfyngiadau’n cael eu llacio ar y 
dyddiadau arfaethedig. 
 
Yn olaf, nododd Mr Levett y rhaglen frechu sy’n mynd rhagddi a’r camau i flaenoriaethu cyflogeion 
yn y gwasanaethau angladd, gan ychwanegu bod cyflogeion mewn cwmnïau angladdau yng 
Nghymru i raddau helaeth wedi cael eu brechlyn cyntaf, a bod unrhyw faterion sy’n codi yn cael 
eu datrys ar y lefel leol. 
 
Gan droi at angladdau ar ôl COVID, nododd Mr Levett yr hawddfraint dros dro o ran prosesau 
cofrestru marwolaethau o ganlyniad i Ddeddf y Coronafeirws – gan leihau lefel y gwaith papur 
drwy gyflwyno prosesau digidol. Nododd hefyd y posibilrwydd y gallai’r camau cadarnhaol hyn 
gael eu colli pan fydd Deddf y Coronafeirws yn cael ei dirymu (o bosibl yn 2022) a’r angen i annog 
Llywodraeth y Deyrnas Unedig i’w cadw i sicrhau nad yw’r cynnydd cadarnhaol ar gyfer teuluoedd 
sy’n galaru yn cael ei golli. 
 

https://assets.publishing.service.gov.uk/government/uploads/system/uploads/attachment_data/file/963400/S1116_SPI-M-O_Summary_of_modelling_on_scenario_for_easing_restrictions.pdf


Roedd Ahmed Alsisi yn cefnogi sylwadau Mr Levett, a nododd fod y newidiadau hyn yn fuddiol i 
bob teulu, ond yn enwedig i deuluoedd o gymunedau ffydd, lle mae’r gallu i wneud trefniadau’n 
gyflym yn ffactor pwysig wrth fodloni gofynion crefyddol. 
 
Roedd Martin Birch hefyd yn cefnogi’r syniad o newid yn barhaol, ac ychwanegodd fod ffurflenni 
amlosgi yn barod yn cael eu derbyn yn electronig, ond nid ffurflenni ar gyfer claddedigaethau. 
Nododd fod y Swyddfa Gofrestru Gyffredinol eisoes yn trafod y mater hwn. 
 
Nododd Jon Levett fod Bil Aelodau Preifat ar y mater hwn wedi’i gyflwyno gerbron Senedd San 
Steffan. Er ei fod yn debygol o fethu oherwydd diffyg amser neu wrthwynebiad gan Aelodau 
Seneddol ar y meinciau cefn, cafodd ei gefnogi gan Lywodraeth y Deyrnas Unedig, sy’n arwydd 
cadarnhaol. 
 
Cam gweithredu: Awgrymodd Kim Bird y dylid anfon llythyr ar ran y grŵp at y Swyddfa Gartref i 
bwysleisio pwysigrwydd cadw’r hawddfreintiau buddiol hyn i deuluoedd sy’n galaru. 
 
Eitem 6:   Gwasanaeth yr Archwilwyr Meddygol – Cymru 
 
Siaradwr:  Dr Jason Shannon 
 
Rhoddodd Dr Shannon,  Prif Archwilydd Meddygol Cymru, y wybodaeth ddiweddaraf i’r grŵp am 
y camau anstatudol i gyflwyno Gwasanaeth yr Archwilwyr Meddygol yng Nghymru.  
 
Disgrifiodd Dr Shannon ei gefndir fel patholegydd, cyfarwyddwr clinigol a chyfarwyddwr 
meddygol cynorthwyol, cyn iddo wasanaethu fel arweinydd clinigol cenedlaethol ar farwolaethau 
a chael ei benodi’n brif archwilydd meddygol ochr yn ochr â’i ddyletswyddau clinigol. 
 
Eglurodd Dr Shannon gefndir y broses o gyflwyno Gwasanaeth yr Archwilwyr Meddygol, o 
ganlyniad i basio Deddf Crwneriaid a Chyfiawnder 2009 yn sgil achos Dr Harold Shipman a’r 
methiannau yn Ysbyty Canol Swydd Stafford. Hefyd, disgrifiodd sut y bwriedir i’r gwasanaeth gael 
ei ddarparu yng Nghymru a sut y mae hyn yn wahanol i’r cynlluniau ar gyfer Lloegr, yn enwedig o 
ran y ffaith y bydd un gwasanaeth yn gartref i’r holl Archwilwyr Meddygol a’u swyddogion yng 
Nghymru, yn hytrach na’u bod yn cael eu cyflogi gan fyrddau iechyd unigol.  
 
Aeth ymlaen i ddisgrifio tair prif swyddogaeth y gwasanaeth, sef: 
 

1. Sicrhau bod tystysgrifau marwolaeth yn gywir ac yn ddibynadwy; 
2. sicrhau bod marwolaethau lle y mae rheoliadau ynghylch adrodd am farwolaethau yn 

berthnasol yn cael eu dwyn at sylw gwasanaeth y crwneriaid; a 
3. rhoi cyfle i deuluoedd sy’n galaru drafod a mynegi pryderon ynghylch achosion 

marwolaeth. 
 
Ychwanegodd fod Archwilwyr Meddygol yn craffu yn hytrach nag ymchwilio, a’u bod yn nodi 
pryderon ac yn adrodd yn ôl i’r swyddogion sy’n gyfrifol am ymchwilio.  
 
Erbyn hyn, mae yna 28 o feddygon yn gwasanaethu fel Archwilwyr Meddygol, yn ogystal â 12 
Swyddog Archwilio Meddygol a phedwar Uwch Archwilydd Meddygol. 
 



Nododd fod pryderon yn cael eu mynegi ynghylch tua 20 y cant o farwolaethau, ond bod yr 
unigolion sy’n galaru yn talu teyrnged i’r darparwyr gwasanaethau yn y gyfran helaethaf o 
achosion. 
 
Roedd Dr Shannon yn cefnogi’r sylwadau a wnaed yn gynharach yn y cyfarfod ynghylch manteision 
yr hawddfreintiau o dan Ddeddf y Coronafeirws o ran ardystio a chofrestru. O ran ardystio, 
dywedodd nad oedd yr hawddfreintiau wedi gwneud y broses yn fwy diogel nac yn llai diogel, ond 
eu bod wedi hwyluso’r broses i bobl sy’n galaru. Felly, yn ei farn ef, dylid parhau â’r newid hwn, 
ac fe ychwanegodd mai rôl Gwasanaeth yr Archwilwyr Meddygol yw llywodraethu’r broses o 
ardystio marwolaeth a rhoi sicrwydd yn ei chylch. 
 
Nododd y bydd cyfnod anstatudol Gwasanaeth yr Archwilwyr Meddygol yn dod i ben yn agos at y 
dyddiad arfaethedig ar gyfer dirymu Deddf y Coronafeirws yn 2022. 
 
Croesawodd Jannette Bourne y camau sydd wedi’u cymryd i gyflwyno’r gwasanaeth newydd, gan 
ofyn sut y byddai’r ffioedd ar gyfer y gwasanaeth yn cael eu talu a chan bwy. Atebodd Dr Shannon 
drwy ddweud nad oedd penderfyniad wedi’i wneud ar y mater hwn eto, ond ei fod yn gobeithio 
nad teuluoedd sy’n galaru fyddai’n gorfod talu am y gwasanaeth. Gweinidogion Cymru fydd yn 
gwneud penderfyniad ar y mater hwn maes o law. Hefyd, nododd Dr Shannon fod costau’r 
gwasanaeth wedi’u talu’n ganolog hyn yma drwy gyllid sy’n gysylltiedig â’r coronafeirws.   
 
Holodd Martin Birch ynghylch didueddrwydd yr Archwilwyr Meddygol os gofynnir iddynt graffu 
ar farwolaethau o fewn eu byrddau iechyd perthnasol. Eglurodd Dr Shannon y byddent dim ond 
yn craffu ar farwolaethau y tu hwnt i’w hysbytai a’u byrddau iechyd ar ôl sefydlu’r gwasanaeth yn 
llawn. 
 
Gofynnodd Rhys Jones a yw’r gwasanaeth wedi achosi oedi cyn cynnal angladdau neu a oedd yn 
debygol o gael yr effaith hon. Atebodd Dr Shannon drwy ddweud bod unrhyw gyfnodau o oedi yn 
fyr, a’u bod yn fwyaf tebygol o fod wedi’u hachosi gan oedi yn ystod y broses o ardystio 
marwolaethau gan feddygon. Y nod o hyd yw cwblhau pob achos o fewn pum niwrnod yn unol â’r 
gofynion statudol. Hefyd, nododd fod y strwythur hon, gyda’r gwasanaeth yn cael ei ddarparu’n 
ganolog, yn golygu bod adnoddau’n gallu cael eu cyfeirio at y mannau sydd mewn angen drwy 
symud gwaith o amgylch Cymru drwy’r system ddigidol unigol. 
 
Gofynnodd Ahmed Alsisi a fyddai’r gwasanaeth yn gweithredu yn ystod y penwythnos. Er nad yw’r 
gwasanaeth ar gael 24/7 ar hyn o bryd, cafwyd cadarnhad gan Dr Shannon mai’r nod yw ceisio 
sicrhau bod anghenion grwpiau ffydd penodol, ac anghenion perthnasol eraill, yn cael eu diwallu. 
Mae Alan Fletcher, yr Archwilydd Meddygol Cenedlaethol, wrthi’n ystyried y mater hwn. 
 
Gofynnodd Kim Bird pwy sy’n gyfrifol am roi gwybod i deuluoedd sy’n galaru fod hawl ganddynt i 
drafod y dystysgrif marwolaeth os oes ganddynt unrhyw bryderon. Yn ystod y cyfnod anstatudol 
hwn, dywedodd Dr Shannon fod yn rhaid taro cydbwysedd rhwng sicrhau nad yw’r gwasanaeth 
yn cael ei orlwytho â cheisiadau a chyfathrebu â theuluoedd mewn modd priodol. 
 
Cafwyd cais gan Jannette Bourne fod gwasanaethau profedigaeth y tu hwnt i leoliadau mewn 
ysbytai yn cael eu cynnwys yn y broses hon. Cafwyd cadarnhad gan Dr Shannon fod Dr Daisy Shale, 
yr Uwch Archwilydd Meddygol, yn aelod o’r Gweithgor Gwasanaethau Profedigaeth a’i bod yn 
ymwybodol o’r mater hwn. 



 
Diolchwyd i Dr Shannon am roi o’i amser i gyflwyno’r wybodaeth ddiweddaraf mewn modd mor 
gynhwysfawr. 
 
Eitemau 7/8/9:   Profedigaeth a chymunedau pobl dduon ac Asiaidd a lleiafrifoedd  
   ethnig   
 
Rhoddodd Ahmed Alsisi y wybodaeth ddiweddaraf i’r grŵp am nifer o faterion, gan gynnwys y 
cyfarfod a gynhaliwyd yn ddiweddar gyda Chyngor Caerdydd i drafod gwella’r perthynas waith a 
hyfforddiant i staff ar faterion sy’n gysylltiedig â phrofedigaeth, angladdau a’r gymuned 
Mwslimaidd.  Ym marn Mr Alsisi, roedd y cyfarfod yn un hynod gadarnhaol, ac mae’n teimlo’n 
obeithiol y bydd y canlyniadau’n gadarnhaol hefyd. 
 
Hefyd, rhannodd wybodaeth am y gweithdai y mae’n eu cynnal ar Brofedigaeth a Chymunedau 
Pobl Dduon ac Asiaidd a Lleiafrifoedd Ethnig ac ar wahanol anghenion cymunedau ffydd o ran 
angladdau, yn sgil achosion pan roedd aelodau o’r cymunedau hyn yn teimlo eu bod wedi’u 
camgynrychioli neu gamddeall – neu bod eu hanghenion crefyddol heb eu diwallu. 
 
Ar ôl cynnal nifer o weithdai llwyddiannus, nododd ei fod yn fodlon cynnal gweithdy ar gyfer 
aelodau o’r grŵp a’r sefydliadau y maent yn perthyn iddynt. 
 
Hefyd, nododd Mr Alsisi fod rhai cymunedau ffydd wedi mynegi pryderon ynghylch ymchwiliadau 
post-mortem, a chyfeiriodd at y posibilrwydd o ddefnyddio gwasanaethau sganio, sydd eisoes yn 
cael eu defnyddio mewn mannau eraill yn y Deyrnas Unedig. Cynigiodd anfon copi o lythyr gan 
gynrychiolwyr y gymuned Iddewig ar y mater hwn at y Cadeirydd. 
 
Nododd Janette Bourne bwysigrwydd cydnabod mewnbwn cymunedau pobl dduon ac Asiaidd a 
lleiafrifoedd ethnig yn y gwaith o lunio fframwaith ar brofedigaeth i Gymru, a gwahoddodd y 
cymunedau hyn, drwy Mr Alsisi, i drafod angladdau cymunedau ffydd fel rhan o’r gweithgor. 
Cafodd y cynnig hwn ei groesawu’n frwd gan Mr Alsisi. 
 
Nododd Catrin Edwards ei bod yn bwysig i’r gweithgor glywed tystiolaeth gan y cymunedau 
perthnasol i ganfod pa wasanaethau sydd ddim yn hygyrch i deuluoedd o gymunedau pobl dduon 
ac Asiaidd a lleiafrifoedd ethnig, gan bwysleisio bod yn rhaid cyfeirio’n uniongyrchol at anghenion 
y cymunedau hyn yn y fframwaith. 
 
Cytunodd yr Ysgrifennydd i helpu i gyfnewid manylion cyswllt i hyrwyddo’r gwaith hwn. 
 
Eitem 10: Ymchwiliad yr Awdurdod Cystadleuaeth a Marchnadoedd i’r farchnad   
  angladdau 
 
Rhoddodd Jon Levett y wybodaeth ddiweddaraf i’r grŵp am ddatblygiadau yn ymchwiliad yr 
Awdurdod Cystadleuaeth a Marchnadoedd i’r farchnad angladdau ar ôl cyhoeddi’r adroddiad 
terfynol, fel y disgwyliwyd, ym mis Rhagfyr 2020. 
 
Eglurodd Mr Levett fod yr Awdurdod Cystadleuaeth a Marchnadoedd wedi cyflwyno argymhellion 
i Lywodraeth y Deyrnas Unedig, y maent yn gyffredinol yn cyd-fynd â’r hyn a ddisgwyliwyd, ar 
gyfer rheoleiddio safonau mewn cartrefi angladdau yn y dyfodol. Hefyd, mae’r Awdurdod 



Cystadleuaeth a Marchnadoedd wedi cynnig datrysiadau i gynyddu gwelededd a thryloywder 
gwybodaeth am wasanaethau a phrisiau. Gall yr Awdurdod Cystadleuaeth a Marchnadoedd 
ddwyn y datrysiadau hyn yn eu blaenau drwy’r pwerau sydd ganddo yn barod ac mae’r NAFD wedi 
gweld copi o Orchymyn drafft i’w rhoi ar waith. Disgwylir i’r Gorchymyn hwn gael ei gyhoeddi cyn 
bo hir fel rhan o ymgynghoriad. 
 
Hefyd, nododd y grŵp y nodyn cefndirol a ddarparwyd gan Gonfensiwn Pensiynwyr Cenedlaethol 
Cymru a chytunodd i aros i’r Gorchymyn gael ei gyhoeddi fel rhan o’r ymgynghoriad cyn cymryd 
unrhyw gamau eraill. 
 
Gofynnodd Kim Bird nifer o gwestiynau i gynrychiolwyr yr NAFD ynghylch rôl y Cyfeiriadur 
Angladdau, sef cyfeiriadur aelodau ar-lein yr NAFD, yng ngoleuni adroddiad terfynol yr Awdurdod 
Cystadleuaeth a Marchnadoedd. Eglurodd Jon Levett fod buddsoddiadau ychwanegol wedi’u 
gwneud yn y wefan i sicrhau ei bod yn helpu cwmnïoedd angladdau i gydymffurfio â gofynion yr 
Awdurdod Cystadleuaeth a Marchnadoedd, a bydd y buddsoddiadau hyn yn parhau. Fodd bynnag, 
mae’r gwaith ar ddatblygu’r cyfeiriadur wedi’i oedi am y tro hyd nes y bydd y Gorchymyn 
perthnasol yn cael ei gyhoeddi. 
 
Eitem 11: Trefniadau i barhau â gwaith y grŵp yn y Senedd newydd 
 
Atgoffodd Mark Isherwood, y Cadeirydd, aelodau’r grŵp mai dyma’r cyfarfod olaf cyn diddymu 
Senedd Cymru a chyn cynnal yr etholiadau ym mis Mai. Gobeithir y bydd y grŵp yn cael ei 
ailgynnull yn ystod y Senedd newydd, a mynegodd yr aelodau eu brwdfrydedd cyffredinol dros 
barhau i gymryd rhan yn y gwaith hwn. 
 
Eitem 12: Unrhyw fusnes arall 
 
Cytunwyd y byddai llythyr yn cael ei anfon gan y grŵp at y Swyddfa Gartref ynghylch yr 
hawddfreintiau cofrestru marwolaeth, fel y cynigiwyd uchod. 
 
Eitem 13: Dyddiad y cyfarfod nesaf 
 
I’w gytuno ar ôl etholiad y Senedd ym mis Mai. 


